
പുണ്യാശ്രമേ താൻ വാഴുംപോലെയും രാമായണ-
വർണ്ണങ്ങളെത്താൻ കേൾക്കുമ്പോലെയും തോന്നീതുലോം.


                          ദണ്ഡകം


ഏവം ഗമിക്കുമവനാവോളവും ഹൃദയ-
ഭാവാൽ മുനീന്ദ്രനെവണങ്ങീ,കുതുകവുമിണങ്ങീ,
മനസിയതൊതുങ്ങീ,പരകരുണകലരുമൃഷി-
തിലകനുടെ വരമഹിമ തരിക ശുഭമെന്നുടനടങ്ങീ.
രാജൽപതാകനിരയാകും കരാംഗുലിക-
ളാകമ്പനത്തൊടുമുയർന്നും,പടഹരവമാർന്നും,
പരമകലെ നിന്നും,ത്വരയൊടു വിളിക്കുമൊരു-
വടിവിലഥ കണ്ടു നിജകുലപുരിയെയതിരുചികലർന്നും.
ചാരത്തണഞ്ഞു പരിവാരത്തൊടും ചരണ-
ചാരേണ മെല്ലവെ നടന്നൂ,പ്രകൃതികൾ നിരന്നൂ,
സചിവരിടചേർന്നൂ,ലവണരിപുദേവനിതി
പുരുഗൗരവേണ പുരജനമിഴികളും ബത വിടർന്നൂ.
പിന്നെസ്സമസ്തജനവന്ദ്യൻ ധരൈകപതി-
തന്മന്ദിരത്തിനകമാണ്ടൂ,സഹജമഥ കണ്ടൂ,
തനു കുളിർമകൊണ്ടൂ,മുനികൃതികഥാപുരുഷ-
മഹിതപദകമലമവനുടനുടനഹോ ശിരസിപൂണ്ടൂ.     206

